
AZӘRBAYCAN RESPUBLİKASI MӘRKӘZİ BANKININ 2026-CI İL ÜÇÜN PUL 
SİYASӘTİNİN ӘSAS İSTİQAMӘTLӘRİ BARӘDӘ BӘYANATI 

 Möhtәrәm cәnab Prezident İlham Әliyevin rәhbәrliyi ilә hәyata keçirilәn ardıcıl 
vә çoxşaxәli siyasәt nәticәsindә 2025-ci ildә dә ölkәmiz siyasi vә sosial-iqtisadi 
sferalarda ciddi uğurlara nail olmuşdur. İl әrzindә ölkәdә makroiqtisadi sabitlik 
qorunmuş, iqtisadi artım davam etmiş vә Azәrbaycanın beynәlxalq kredit reytinqi 
yaxşılaşmışdır.   

Azәrbaycan Respublikası Mәrkәzi Bankı 2025-ci ildә dә öz fәaliyyәtini başlıca 
mandatı olan qiymәt sabitliyinә yönәltmişdir. Hesabat ilindә illik inflyasiya hәdәf 
diapazonunda (4±2%) olmuşdur. Pul siyasәtinin әmәliyyat çәrçivәsinin 
tәkmillәşdirilmәsi istiqamәtindә islahatlar davam etdirilmişdir. Nәticәdә pul 
siyasәtinin faiz kanalının ötürücülüyü aktivlәşmәyә başlamışdır.   

2026-cı ildә dә Mәrkәzi Bankın pul siyasәtinin başlıca hәdәfi inflyasiyanın 
hәdәf diapazonunda saxlanılması olacaqdır. Bu mәqsәdlә qәrarlar makroiqtisadi 
proqnozlar әsasında verilәcәk, inflyasiyanın tәlәbyönümlü vә tәklifyönümlü risk 
amillәri daim diqqәtdә saxlanılacaqdır. Pul siyasәtinin inflyasiyaya tәsir potensialının 
artırılması istiqamәtindә islahatlar davam etdirilәcәkdir.   
 

I. 2025-ci ildә hәyata keçirilәn pul siyasәti vә onun nәticәlәri  
2025-ci ildә dә sabit vә aşağı inflyasiya pul siyasәtinin әsas mәqsәdi olmuşdur. 

Pul siyasәti monetar şәrait vasitәsilә tәsir göstәrmәklә inflyasiyanın hәdәf daxilindә 
qalmasında mühüm rol oynamışdır.  

Dövlәt Statistika Komitәsinin mәlumatına әsasәn 2025-ci ilin noyabrında 12 
aylıq inflyasiya 5.5% olmuşdur. O cümlәdәn qida mәhsulları, alkoqollu içkilәr vә tütün 
mәmulatları üzrә illik 7.1%-lik inflyasiya qeydә alınmış, qeyri-qida mәhsulları 2.5% 
bahalaşmışdır. Ödәnişli xidmәtlәr üzrә illik qiymәt artımı isә bu dövrdә 5.7% tәşkil 
etmişdir. Tәnzimlәnәn qiymәtlәrin, hәmçinin kәnd tәsәrrüfatı mәhsullarının mövsümi 
xarakter daşıyan qiymәt dәyişimi nәzәrә alınmadan hesablanan illik baza inflyasiya 
noyabrda 4.8% tәşkil etmişdir.  

Cari ildә inflyasiyaya bir sıra tәklif vә tәlәb amillәri tәsir etmişdir. Xarici mәnşәli 
xәrc amillәrinin inflyasiyanın dinamikasına tәsiri әhәmiyyәtli olmuşdur. 
Qiymәtlәndirmәlәrә görә 2025-ci ilin noyabr ayında ölkәdә illik inflyasiyaya ticarәt 
tәrәfdaşlarındakı inflyasiya 2.87 faiz bәndi, nominal effektiv mәzәnnә isә 0.38 faiz 
bәndi artırıcı tәsir etmişdir. Dövr әrzindә daxili tәklif (kәnd tәsәrrüfatı istehsalçı 
qiymәtlәri vә s.) vә tәlәb (ev tәsәrrüfatlarının istehlakı, dövlәt istehlakı vә s.) 
amillәrinin dә inflyasiyaya tәsiri ümumilikdә artırıcı olmuşdur.     

Valyuta bazarındakı sabitlik ölkәdә qiymәt sabitliyinin tәmin olunmasında 
hәlledici rol oynamışdır. 2025-ci ilin ötәn dövründә nağd vә nağdsız seqmentlәr üzrә 

ümumilikdә valyuta bazarında tәklif tәlәbi üstәlәmişdir. Rezident fiziki şәxslәrin 
әmanәtlәrinin dollarlaşma sәviyyәsi son 12 ayda 2.1 faiz bәndi azalaraq 2025-ci ilin 
noyabrında 29%-ә enmişdir. Әlverişli xarici sektor göstәricilәri valyuta bazarında 
tarazlığı dәstәklәmişdir. Tәdiyә balansının cari әmәliyyatlar hesabının profisiti 2025-
ci ilin 9 ayında 3 mlrd. ABŞ dolları vә ya ÜDM-in 5.4%-i sәviyyәsindә olmuşdur. Bu 
şәraitdә ölkәnin strateji valyuta ehtiyatları 11 ayda 17.7% artaraq 83.6 mlrd. ABŞ 
dollarına çatmışdır. O cümlәdәn Mәrkәzi Bankın valyuta ehtiyatları 4.3% artaraq 11.4 
mlrd. ABŞ dollarına yüksәlmişdir.   

2025-ci ildә pul siyasәtinә dair qәrarlar makroiqtisadi proqnozlar,  inflyasiyanın 
risk amillәrindә baş verәn dәyişikliklәr, valyuta bazarındakı vәziyyәt vә xarici 
ölkәlәrdә faizlәrin azaldılması üzrә gözlәntilәr nәzәrә alınmaqla verilmişdir. Dövr 
әrzindә faiz dәhlizi parametrlәri öncәdәn nәzәrdә tutulmuş qrafik üzrә 8 dәfә 
müzakirә edilmişdir. Mәrkәzi Bankın İdarә Heyәtinin pul siyasәtinә hәsr edilmiş 6 
iclasında uçot dәrәcәsinin sabit saxlanılması, 2 iclasında isә azaldılması barәdә 
qәrar qәbul edilmişdir. Ümumilikdә cari il әrzindә pul siyasәti yumşaldılmış, uçot 
dәrәcәsi 7.25%-dәn 6.75%-ә, faiz dәhlizinin yuxarı hәddi 8.25%-dәn 7.75%-ә, 
dәhlizin aşağı hәddi isә 6.25%-dәn 5.75%-ә endirilmişdir. Hazırda uçot dәrәcәsi son 
4 ilin minimum sәviyyәsindәdir vә neytral faiz dәrәcәsinә yaxındır. 

2025-ci il әrzindә pul siyasәti alәtlәri pul bazarında gedәn proseslәr vә bank 
sisteminin likvidlik mövqeyi nәzәrә alınmaqla tәtbiq edilmişdir. Bu әmәliyyatlar 
tәminatsız pul bazarında faizlәrin Mәrkәzi Bankın faiz dәhlizinin dәyişiminә adekvat 
reaksiya vermәsini tәmin etmişdir. Son aylarda uçot dәrәcәsi ilә pul siyasәtinin 
yardımçı әmәliyyat hәdәfi olan tәminatsız pul bazarında 1 günlük әmәliyyatlar üzrә 
orta faiz dәrәcәsi - AZIR arasında fәrq minimuma enmişdir. AZIR indeksinin orta 
günlük sәviyyәsi oktyabrda 6.89%, noyabrda 6.91%, dekabrın ötәn dövründә isә 
6.84% olub. Ümumilikdә 11 ay әrzindә uçot faiz dәrәcәsi ilә AZIR indeksi arasındakı 
standart kәnarlaşma 0.29 faiz bәndi (o cümlәdәn son 3 ayda 0.04 faiz bәndi) olub ki, 
bu da beynәlxalq tәcrübә baxımından mәqbul hesab edilir. Hesabat dövründә uçot 
dәrәcәsinin AZIR vasitәsilә digәr faizlәrә tәsir göstәrmәsi dә müşahidә edilmişdir. 
Belә ki, iyul ayında uçot dәrәcәsinin azaldılması qiymәtli kağızlar bazarında 
gәlirliliyin, elәcә dә yeni depozit vә kredit faizlәrinin azalması ilә müşayiәt 
olunmuşdur.  

Hesabat dövründә banklararası bazarın hәm tәminatsız, hәm dә tәminatlı 
sektorunda aktivlik yüksәk olaraq qalmışdır. 11 ayda Blumberq platformasında 
banklar arasında milli valyutada 61.8 mlrd. manat mәblәğindә 3482 әqd 
bağlanmışdır. Bu dövrdә banklararası repo bazarında 3.0 mlrd. manat hәcmindә 287 
әqd bağlanmışdır.  

Cari ilin aprel ayından başlayaraq Maliyyә Nazirliyi tәrәfindәn vahid xәzinә 
hesabı qalığı kommersiya banklarında depozit şәklindә yerlәşdirmişdir ki, bu da bank 

sektorunda likvidliyin avtonom amillәr hesabına artımına sәbәb olmuşdur. Bu 
şәraitdә AZIR-i uçot dәrәcәsinә yaxın idarә etmәk üçün 7 günlük depozit 
әmәliyyatından başlıca açıq bazar әmәliyyatı kimi istifadә edilmişdir. 30 noyabr 
2025-ci il tarixinә açıq bazar әmәliyyatları üzrә sterilizasiya portfelinin tәrkibindә 7 
günlük depozit portfelinin payı 87% olmuşdur.  

Pul siyasәtinin әmәliyyat çәrçivәsinin tәkmillәşdirilmәsi işlәri hesabat dövründә 
dә davam etdirilmişdir. Belә ki, qısamüddәtli likvidliyi daha effektiv idarә etmәk üçün 
daimi imkan depozit vә daimi imkan әks-repo әmәliyyatlarının müddәti 1 günlükdәn 
1 gecәliyә dәyişdirilmiş, not hәrraclarında minimum iştirakçı sayına qoyulan tәlәb 
aradan qaldırılmış, sterilizasiya yönümlü açıq bazar әmәliyyatı olan 7 günlük repo 7 
günlük depozitlә әvәz edilmişdir.  

Dövr әrzindә Mәrkәzi Bank banklararası pul bazarında gedәn proseslәri vә  
qabaqcıl beynәlxalq tәcrübәni tәhlil etmişdir. Tәhlillәrin nәticәlәrini nәzәrә alaraq 
Avropa Yenidәnqurma vә İnkişaf Bankının (AYİB) ekspertlәri ilә sıx әmәkdaşlıq 
çәrçivәsindә 2025-ci ilin mayında AZIR indeksinin hesablanmasının daha tәkmil 
qaydaları tәsdiq edilmişdir. Bu qayda AZIR-in istinad dәrәcәsi kimi maliyyә bazarı 
iştirakçıları tәrәfindәn davamlı istifadәsinә xidmәt edir.  

Cari ildә AYİB tәrәfindәn milli valyutada AZIR indeksinә bağlı üzәn faizli 
istiqrazların yerlәşmәsinә başlanılmışdır. Bu çәrçivәdә 50 mln. manat hәcmindә ilk 
tranş açıq tәklif üsulu ilә uğurla yerlәşdirilib. Bu, Azәrbaycanın maliyyә bazarı üçün 
böyük nailiyyәt olmaqla yanaşı, hәm dә AZIR indeksinin etibarlı istinad faizi kimi 
istifadәsinin göstәricisidir.   

Pul siyasәtinin ötürücülüyünün güclәndirilmәsi, xüsusilә dә pul bazarlarının 
inkişafı istiqamәtindә islahatlar 2025-ci ildә ölkәnin beynәlxalq kredit reytinqinin 
yüksәlmәsinә dә töhfә vermişdir.  

Ötәn illәrdә olduğu kimi cari ildә dә Mәrkәzi Bankda tәhlil vә proqnozlaşdırma 
işinin tәkmillәşdirilmәsi davam etdirilmişdir. Beynәlxalq tәcrübә әsasında model 
çantası zәnginlәşdirilmiş, mövcud modellәr tәkmillәşdirilmiş, modellәrin proqnoz 
keyfiyyәtinin artırılması istiqamәtindә metodoloji işlәr aparılmışdır. Tәdqiqat işlәrinin 
әhatә dairәsi genişlәndirilmiş, pul siyasәtinin ötürücülüyü üzrә müxtәlif kanallar, o 
cümlәdәn faiz kanalı ilә bağlı qiymәtlәndirmәlәr dәrinlәşdirilmişdir.  

Pul siyasәtinin effektiv kommunikasiyası hesabat dövründә dә diqqәtdә 
saxlanılmışdır. Pul siyasәti qәrarlarına dair press-relizlәr müvafiq analitik şәrhlәrlә 
dәrc edilmiş, öncәdәn açıqlanmış tarixlәr üzrә mәtbuat konfransları keçirilmişdir. 
Canlı yayımlanan mәtbuat konfranslarında әsas makroiqtisadi göstәricilәrin 
proqnozları vә faktiki inflyasiyanın amillәr üzrә bölgüsü açıqlanmışdır. Qәrarlar 
barәdә Mәrkәzi Bankın rәsmi internet sәhifәsi ilә yanaşı sosial şәbәkәlәrdә 
infoqrafika formasında paylaşımlar da edilmişdir. 2025-ci ildә Pul siyasәti icmalı 
rüblük әsasda dәrc olunmuş, gәlirlilik әyrisinin hәftәlik әsasda qiymәtlәndirilmәsi vә 

yayımlanması tәmin edilmişdir. Sahәlәrarası maliyyә axınlarının tәhlilinә dair rüblük 
hesabatlar, interaktiv statistik bölmә, yerinә yetirilmiş tәdqiqat işlәri, proqnoz 
modellәr barәdә sәnәd rәsmi saytda yerlәşdirilmişdir. Maliyyә sektorunun 
nümayәndәlәri, elәcә dә müstәqil iqtisadçı ekspertlәrlә görüşlәrdә pul siyasәti 
qәrarları ilә bağlı müzakirәlәr aparılmışdır. Media nümayәndәlәri vә әhalinin müxtәlif 
hәdәf qrupları üçün maariflәndirici tәdbirlәr davam etdirilmişdir. Bu tәşәbbüslәr pul 
siyasәtinin mahiyyәti vә alәtlәrinin işlәmә mexanizmi barәdә ictimaiyyәtin 
mәlumatlılığının artırılmasına vә Mәrkәzi Bankın kommunikasiya effektivliyinin 
güclәndirilmәsinә mühüm töhfә vermişdir. 

2025-ci ildә fiskal vә pul siyasәtlәri arasında koordinasiya makroiqtisadi 
sabitliyin qorunmasına әhәmiyyәtli töhfә vermişdir. Mәsuliyyәtli fiskal siyasәt qiymәt 
sabitliyinin tәmin olunmasında mühüm rol oynamış, hәr iki siyasәt istiqamәtinin 
mәqsәdlәri bir-birini tamamlamışdır. Fiskal qaydalara sadiqlik vә fiskal siyasәt 
parametrlәrinin әvvәlcәdәn elan edilmәsi Mәrkәzi Bankın pul siyasәti qәrarlarının 
vaxtında vә adekvat qәbul edilmәsinә şәrait yaratmışdır. 

 
II. 2026-cı ildә pul siyasәti 

2.1. 2026-cı ildә pul siyasәtinin mәqsәdi vә çәrçivәsi 
2026-cı ildә Mәrkәzi Bankın pul siyasәti “2022─2026-cı illәrdә sosial-iqtisadi 

inkişaf Strategiyası”nda müәyyәn edilmiş makroiqtisadi sabitlik vә dayanıqlılıq 
prioritetlәrinin reallaşmasına yönәldilәcәkdir. Әsas mәqsәd inflyasiyanın hәdәf 
daxilindә saxlanılması olacaqdır. Pul siyasәti çәrçivәsinin tәkmillәşdirilmәsi 
istiqamәtindә dә islahatlar davam etdirilәcәkdir.  

 Pul siyasәtinin hәdәfi növbәti ildә dә illik inflyasiyanı 4±2% sәviyyәsindә 
saxlamaqdan ibarәt olacaqdır. Әvvәlki illәrdә olduğu kimi növbәti ildә dә hәdәf 
göstәricisi Dövlәt Statistika Komitәsi tәrәfindәn hesablanan istehlak qiymәtlәri 
indeksinin son 12 ayda dәyişimi olacaqdır.  

İnflyasiyanın hәdәf daxilindә idarә edilmәsi davamlı iqtisadi artımın vacib 
şәrtlәrindәn biridir. Bu ev tәsәrrüfatlarının, hәmçinin şirkәtlәrin gәlir vә әmanәtlәrinin 
qorunması üçün vacibdir. Sabit vә aşağı inflyasiya milli valyutaya inamı vә onun 
alıcılıq qabiliyyәtini artırır, bununla da iqtisadiyyatda xarici valyuta ilә ifadә olunmuş 
aktiv vә öhdәliklәrin payını azaltmağa kömәk edir. Bütün bunlar iqtisadiyyatın xarici 
mühitdәki dәyişikliklәrә davamlılığını artırır. 

Mәrkәzi Bankın son (oktyabr 2025) proqnozlarına görә 2026-cı ildә illik 
inflyasiyanın 5.7% olacağı gözlәnilir ki, bu da hәdәf diapazonu daxilindәdir. 
Hökumәtin, beynәlxalq maliyyә-kredit tәşkilatlarının vә beynәlxalq reytinq 
agentliklәrinin proqnozları da inflyasiyanın növbәti ildә әsasәn bu diapazonda 
qalacağını göstәrir.  

 Mәrkәzi Bank 2026-cı ildә dә inflyasiya amillәrinin hәrtәrәfli tәhlili әsasında 
özünün inflyasiya proqnozlarını hәr rüb yenilәyәcәkdir. Eyni zamanda әhali vә 
müәssisәlәr arasında keçirilәn sorğular әsasında ev tәsәrrüfatlarının vә biznes 
subyektlәrinin inflyasiya gözlәntilәrinin qiymәtlәndirilmәsi davam etdirilәcәkdir.  

Mәrkәzi Bank növbәti ildә dә pul siyasәtinә dair qәrarlar verәrkәn ölkә 
iqtisadiyyatına vә inflyasiyaya tәsir göstәrә bilәcәk daxili vә xarici amillәri, habelә 
risklәri hәrtәrәfli qiymәtlәndirәcәkdir. Ümumilikdә, son illәrdә inflyasiyanın risk 
balansında xarici amillәrin payı әhәmiyyәtli artmışdır. Ortamüddәtli dövrdә bu 
amillәrin payının yüksәk olaraq qalacağı gözlәnilir.  Geosiyasi gәrginliklәr vә qlobal 
ticarәt mühitindәki qeyri-sabitlik әmtәә vә maliyyә bazarları ilә bağlı qeyri-
müәyyәnliklәri hәlә dә yüksәk sәviyyәdә saxlayır. Әsas xarici risk idxal qiymәtlәrinin 
daxili inflyasiyaya ötürülmәsi ilә bağlıdır. Bu risk ticarәt tәrәfdaşlarında inflyasiya 
proseslәri vә nominal effektiv mәzәnnәnin  dinamikasından asılı olacaqdır. Daxili risk 
faktorları isә әsasәn tәklif – xәrc amillәri hesabına formalaşmaqdadır. Ortamüddәtli 
dövr üzrә konservativ makrofiskal çәrçivә vә kredit qoyuluşları üzrә gözlәnilәn artım 
templәri mәcmu tәlәbin izafi artımı riskini azaldır.  

Mәrkәzi Bank daxili vә xarici qeyri-müәyyәnliklәri nәzәrә alaraq makroiqtisadi 
proqnozları baza ssenari ilә yanaşı alternativ ssenarilәr üzrә hazırlanması 
tәcrübәsini davam etdirәcәkdir. Bu da inflyasiya risklәrinin reallaşdığı tәqdirdә çevik 
siyasәt reaksiyasını tәmin edәcәkdir.  

Növbәti ildә pul siyasәti mövcud rejim çәrçivәsindә hәyata keçirilәcәkdir. 
Mәzәnnә sabitliyi qiymәt sabitliyinin başlıca lövbәri kimi çıxış edәcәkdir. Proqnozlara 
görә növbәti ildә tәdiyә balansının cari әmәliyyatlar hesabının profisitli olması 
valyuta bazarında tarazlığı dәstәklәyәcәkdir. Baza ssenari üzrә proqnozlara görә 
2026-cı ildә cari әmәliyyatlar hesabının profisiti 3 mlrd. ABŞ dolları sәviyyәsindә 
olmaqla ÜDM-in 3.7%-i sәviyyәsindә gözlәnilir. Mәrkәzi Bank növbәti ildә dә özünün 
valyuta ehtiyatlarının kifayәtlilik meyarlarına uyğun saxlanılmasını vә onun idarә 
edilmәsinin tәkmillәşdirilmәsini diqqәtdә saxlayacaqdır.   

Pul siyasәti alәtlәrinin tәtbiqi zamanı maliyyә bazarlarında baş verәn proseslәr 
vә bank sisteminin likvidlik mövqeyindәki dәyişikliklәr nәzәrә alınacaqdır. Alәtlәrin 
istifadәsi pul siyasәtindәn kәnar amillәrin monetar şәraitә tәsirlәrinin 
neytrallaşdırılmasına xidmәt edәcәkdir.  

Mәrkәzi Bankda tәhlil vә proqnozlaşdırma potensialının artırılması 2026-cı ildә 
dә diqqәtdә saxlanılacaqdır. Proqnozlaşdırma vә siyasәt tәhlili sistemi çәrçivәsindә 
model aparatı qabaqcıl beynәlxalq tәcrübәlәr әsasında mütәmadi tәkmillәşdirilәcәk, 
tәdqiqatların әhatә dairәsi vә analitik dәrinliyi artırılacaqdır. Pul siyasәti qәrarlarının 
qәbulunda nәzәri әsaslara söykәnәn vә ekonometrik baxımdan adekvat model 
nәticәlәrindәn istifadә artırılacaqdır.  Böyük verilәnlәrin daha sәmәrәli tәhlili, maşın 

öyrәnmәsi yanaşmalarının tәtbiqinin genişlәndirilmәsi Mәrkәzi Bankın prioritet 
istiqamәtlәrindәn biri olacaqdır.  

İqtisadi subyektlәrin gözlәntilәrinә vә davranışlarına tәsir etmәk üçün pul 
siyasәtinin effektiv kommunikasiyası növbәti ildә dә diqqәt mәrkәzindә olacaqdır. 
Kommunikasiya fәaliyyәtlәri makroiqtisadi sabitliyin güclәndirilmәsinә, hesabatlılığın 
artırılmasına, pul siyasәtinin ictimaiyyәt tәrәfindәn daha yaxşı anlaşılmasına, 
Mәrkәzi Banka inamın möhkәmlәndirilmәsinә vә şәffaflığın tәmin edilmәsinә xidmәt 
edәcәkdir. Kommunikasiyada başlıca hәdәf qrupları maliyyә bazarı iştirakçıları, 
media, akademik dairәlәr, iqtisadçı ekspertlәr, sahibkarlar, hökumәt vә geniş 
ictimaiyyәt olacaqdır. 2026-cı ildә öncәdәn ictimaiyyәtә açıqlanmış qrafikә uyğun 
olaraq Mәrkәzi Bankın siyasәt qәrarlarına dair press-relizlәri dәrc edilәcәk vә 
müntәzәm mәtbuat konfransları keçirilәcәkdir. Rüblük әsasda analitik icmalların 
açıqlanması davam etdirilәcәkdir. İctimaiyyәtin mәlumatlılığının vә maliyyә 
savadlılığının artırılması istiqamәtindә sosial media platformalarında pul siyasәtinin 
işlәmә mexanizmini vә tәtbiq olunan alәtlәri izah edәn qısa açıqlamalar 
paylaşılacaqdır.  

Mәrkәzi Bank makroiqtisadi proqnozlarını vә faiz dәrәcәlәri üzrә qәrarlarını 
formalaşdırarkәn planlaşdırılan fiskal siyasәt parametrlәrini nәzәrә alacaqdır. 
İqtisadi Şura qarşıdakı ildә dә tәşkilatlararası makroiqtisadi koordinasiyanın tәmin 
edilmәsindә әsas vә vacib rol oynayacaqdır.  

Pul siyasәtinin Mәrkәzi Bankın digәr fәaliyyәt istiqamәtlәri, xüsusәn 
makroprudensial siyasәtlә uzlaşdırılması davam etdirilәcәkdir. Bu uzlaşdırma 
qurumun daxili kollegial orqanları, o cümlәdәn Pul Siyasәti vә Maliyyә Sabitliyi 
Komitәsi vasitәsilә hәyata keçirilәcәkdir. Ölkәdә maliyyә dәrinliyinin artırılması, 
maliyyә sabitliyinin qorunması, nağdsız ödәnişlәrin genişlәndirilmәsi növbәti ildә dә 
pul siyasәtinin effektivliyinә vә maliyyә sisteminin dayanıqlılığına müsbәt tәsir edәn 
amillәr olacaqdır. 

İqlim dәyişikliklәrinin makroiqtisadi tәsirlәri vә yaşıl maliyyә tәşәbbüslәrinin 
dәstәklәnmәsi mәsәlәlәri diqqәtdә saxlanılacaqdır. İqlim dәyişikliklәrinin inflyasiya 
dinamikasına, iqtisadi artıma vә maliyyә sektoruna birbaşa vә dolayı tәsirlәri üzrә 
qiymәtlәndirmәlәr davam etdirilәcәkdir. 

Mәrkәzi Bankın rәqәmsal valyutasının tәtbiqi üzrә siyasәt mәqsәdlәrinin 
müәyyәn edilmәsi vә müvafiq yol xәritәsinin hazırlanması üzәrindә işlәr davam 
etdirilәcәkdir. Bu işlәrә prioritet istifadә istiqamәtlәrinin müәyyәnlәşdirilmәsi, 
potensial risk vә faydaların qiymәtlәndirilmәsi, elәcә dә maliyyә sektoru üzrә daha 
geniş strategiyaya uyğunlaşdırılmış mәrhәlәli tәtbiq planının hazırlanması daxildir.  

2.2. 2026-cı ildә pul siyasәtinin әmәliyyat hәdәflәri vә alәtlәri  
2026-cı ildә Mәrkәzi Bank pul siyasәtinin hәdәflәrinә nail olmaq üçün 

sәrәncamında olan bütün alәtlәrdәn çevik vә adekvat istifadә edәcәkdir. Pul siyasәti 
qәrarlarının real iqtisadiyyata ötürücülüyünün artırılması mәqsәdilә kömәkçi pul 
siyasәti lövbәrinin (AZIR) tәsirlәrinin güclәndirilmәsi istiqamәtindә tәdbirlәr davam 
etdirilәcәkdir.  

2026-cı ildә dә qiymәt sabitliyinin başlıca lövbәri olan manatın ABŞ dollarına 
nәzәrәn ikitәrәfli mәzәnnәsi banklararası әqdlәr üzrә orta mәzәnnә (hәrraclar vә 
hәrracdan kәnar әmәliyyatlar nәzәrә alınmaqla) әsasında müәyyәn edilәcәkdir. 
Mәrkәzi Bankda Azәrbaycan Respublikası Dövlәt Neft Fondunun (ARDNF) valyuta 
satışları üzrә hәrracların keçirilmәsi davam etdirilәcәkdir. Mәrkәzi Bank vә fiskal 
orqanlar (ARDNF vә Maliyyә Nazirliyi) arasında effektiv koordinasiya valyuta 
bazarının tarazlı fәaliyyәtinә dәstәk verәcәkdir. 

2026-cı ildә dә monetar şәraitin formalaşmasında faiz dәhlizi mühüm rol 
oynamaqda davam edәcәk vә pul bazarında qısamüddәtli faizlәr pul siyasәtinin 
yardımçı әmәliyyat hәdәfi olaraq istifadә edilәcәkdir. Banklararası pul bazarındakı 
faizlәrin Mәrkәzi Bankın faiz dәhlizi daxilindә hәrәkәt etmәsi üçün Mәrkәzi Bank 
arsenalındakı bütün alәtlәrdәn adekvat vә çevik şәkildә istifadә edәcәkdir. 
Tәminatsız bazarda әqdlәr üzrә orta çәkili faiz göstәricisi olan AZIR indeksinin kәskin 
dәyişkәnliyinә yol verilmәyәcәk vә onun Mәrkәzi Bankın uçot dәrәcәsinә yaxın 
sәviyyәdә hәrәkәtinә xüsusi diqqәt yetirilәcәkdir. Bu mәqsәdlә daimi imkan alәtlәri 
vә açıq bazar әmәliyyatları fәal şәkildә tәtbiq edilәcәkdir. 

Daimi imkan alәtlәri növbәti ildә dә banklararası pul bazarında faizlәrin faiz 
dәhlizi daxilindә formalaşmasını tәmin edәcәkdir. Daimi imkan alәti olaraq gecәlik 
depozit vә gecәlik әks-repo әmәliyyatlarından istifadә edilәcәkdir. Bu alәtlәr üzrә faiz 
dәrәcәlәri müvafiq olaraq faiz dәhlizinin aşağı vә yuxarı hәdlәrinә bәrabәr olacaqdır.  

Açıq bazar әmәliyyatları olaraq sterilizasiya mәqsәdli müxtәlif müddәtli not, 
habelә 7 günlük әmәliyyatlar üzrә hәrraclar keçirilәcәkdir. Bu alәtlәr üzrә faiz 
dәrәcәlәri Mәrkәzi Bankın İdarә Heyәtinin müәyyәn etdiyi qaydada formalaşacaqdır. 
Әvvәlki illәrdә olduğu kimi növbәti ildә dә alәtlәrin tәtbiq olunma qaydaları maliyyә 
bazarı iştirakçılarına öncәdәn açıqlanacaqdır. Açıq bazar әmәliyyatlarının istiqamәti 
(sterilizasiya vә ya emissiya) bank sisteminin likvidlik mövqeyindәn asılı olaraq 
müәyyәnlәşdirilәcәkdir. Açıq bazar әmәliyyatlarının kәmiyyәt parametrlәrinә vә 
müddәtlәrinә dair qәrarlar bank sisteminin likvidlik mövqeyindәn (izafi likvidlik vә 
likvidlik çatışmamazlığı) asılı olaraq operativ şәkildә verilәcәkdir. Bu qәrarlar 
әmәliyyatlar keçirilmәzdәn öncә müvafiq bazar iştirakçılarına kommunikasiya 
edilәcәkdir.  

Növbәti ildә dә bank sisteminin likvidlik mövqeyinin müntәzәm monitorinqi vә 
proqnozlaşdırılması davam etdirilәcәkdir. Likvidliyin monitorinqi vә 

proqnozlaşdırılması sahәsindә fiskal orqanlarla informasiya mübadilәsinin daha da 
güclәndirilmәsi nәzәrdә tutulur.  

Pul siyasәti alәtlәrinin tәkmillәşdirilmәsi vә pul bazarının inkişafı istiqamәtindә 
tәdbirlәr 2026-cı ildә dә davam etdirilәcәkdir. Bu zaman beynәlxalq maliyyә 
tәşkilatları vә bank ictimaiyyәti ilә mәslәhәtlәşmәlәr davam etdirilәcәkdir. Qeyd 
olunan istiqamәtdә islahatlar ölkәdә maliyyә alәtlәrinin diversifikasiyasını, bazar 
likvidliyinin artmasını vә ölkә iqtisadiyyatının dayanıqlı maliyyәlәşmәsini daha da 
güclәndirәcәkdir. 

 

 

Pul siyasәti qәrarlarının ictimaiyyәtә açıqlanması qrafiki 
2026-cı ildә faiz dәhlizinin parametrlәrinә dair qәrarlar 8 dәfә olmaqla aşağıdakı 

qrafiklә ictimaiyyәtә tәqdim edilәcәkdir: 
4 fevral 
2 aprel 
6 may 
24 iyun 
5 avqust 
23 sentyabr 
4 noyabr 
23 dekabr 
2026-cı ilin 4 fevral, 6 may, 5 avqust vә 4 noyabr tarixlәrindә qәrarın 

açıqlanması mәtbuat konfransı ilә müşayiәt olunacaq, hәmçinin hәmin günlәrdә 
ekspertlәrlә görüşlәr keçirilәcәkdir. Qәrarlar elan olunduqdan sonrakı iş günündә 
qüvvәyә minәcәkdir.   

